
АБДУРАҲМОН ЖОМИЙ – 
НАҚШБАНДИЯ ТАМОЙИЛЛАРИ 

ДАВОМЧИСИ

Абира ҲУСЕЙНОВА 
“Оила” илмий-амалий тадқиқот 

маркази Бухоро вилоят бошқармаси 
раҳбари, ф.ф.д. 

Мақолада буюк мутафаккир Абдураҳмон Жо-
мийнинг Нақшбандия тариқатига доир фалсафий 
фикрлари акс эттирилган. Нақшбандия тариқати 
тамойилларини давом эттириш бўйича Жомий 
ҳаёти ва ижодидаги ибратли ишлар ёритилган. 

Таянч сўзлар:  тариқат, тасаввуф, нақшбандия, 
тамойил, сўфий, зикр, рашҳа, мистик, шайх, зоҳидлик, 
тарки дунёчилик, зоҳирий, ботиний.

The article reveals the Filisofsky thoughts of the great thinker 
Abdurahman Jami on the teachings of Naqshbandi, also reveals instructive 
things in the life and work of Jami on the continuation of the trends of 
Naqshbandi teachings.

В статье раскрываются филисофские мысли великого мыс-
лителья Абдурахмана Джами об учении Накшбандия, также 
раскрываются поучительные дела в жизни и творчестве Джами по 
продолжению тенденций учения Накшбандия. 

Мусулмон маданиятининг кучли маънавий оқими сифа-
тида тасаввуф пайдо бўлиш вақтидан бошлаб ўйнаган роли-
ни, яъни инсонлар ақлини уйғотувчи, рағбатлантирувчи омил 
ролини бир неча асрлар давомида давом эттирган. Буни 
ахлоқий, эстетик ва илоҳиётга доир қадриятларнинг Шарқ 
мутафаккирлари  ижодидаги таъсирида кўриш мумкин. Та-
саввуф унсурлари у ёки бу даражада мавжуд бўлган мутафак-
кирнинг асарлари бунга рад этиб бўлмайдиган исбот бўлиб 
хизмат қилади. Буларга Абдураҳмон Жомийнинг  «Силсилат 
уз-Заҳаб» («Олтин занжир»), «Туҳфат-ул-Аҳрор» («Нуроний-
лар туҳфаси»), «Шарҳи рубоиёт» («Рубоийларга шарҳ»), 
«Лавойиҳ» («Лавҳалар»), «Баҳористон», «Тариқаи хожагони 
Нақшбандия» («Нақшбандия таълимоти ҳақида рисола»), Ибн 
Арабий асарларига берилган шарҳлар, «Нафаҳот ал-унс мин 
ҳазорот ал-қудс» («Муқаддаслик саройидан яқин дўстлик ша-
бадаларининг эсиши») каби шоҳ асарлар киради. «Ҳафт 
авранг»даги биринчи достон – «Силсилат уз-Заҳаб»да  
Абдураҳмон Жомий тасаввуфнинг энг мураккаб ҳолатларини 
баён этади, уларни шарҳлаб, сўфийлар амалиётининг 
кўрсатмалари, мистик формулаларини тушунтириб беради.

«Нафаҳот ал-унс»да Абдураҳмон Жомий  авлиёлар дара-
жасига кўтарилган 604 та сўфийлар таржимаи ҳолини баён 
этади. Ушбу асарда мутафаккир шайх  Баҳоуддин Нақшбанд 
тавсифига алоҳида диққат-эътибор билан ёндашади ва унга 
аҳамиятли ўрин ажратади.  

Жомийнинг Нақшбандия [1] тариқатига қўшилиши унинг 
интеллектуал уфқининг кенгайиши, тафаккурининг янгила-
нишига кучли туртки бўлди. Бу оқимнинг ғоялари илк тасав-
вуф тамойилларидан фарқ қилади, бунга биз қуйида ишонч 

ҳосил қиламиз. Самарқанд шаҳрида таълим олиб юрган пайт-
ларида Жомий Нақшбандиянинг диний-фалсафий таълимо-
ти билан яқиндан танишади, Ҳирот шаҳрига қайтиб бориб, 
ушбу оқимнинг Ҳиротдаги жамоасининг раҳнамоси Саъдид-
дин Қошғарий таъсири остида қолади. Қирқ ёшида Жомий 
тасаввуф йўлига киради. 1456 йилда, Саъдиддин 
Қошғарийнинг вафотидан сўнг, у Нақшбандия оқимининг 
маънавий раҳбарига айланади.

Агар Саъдиддин Қошғарий ва Нақшбандиянинг йирик ва-
кили Хожа Аҳрор Жомий дунёқарашининг шаклланишига бе-
восита таъсир қилган бўлсалар, ушбу тариқатнинг асосчиси 
Баҳоуддин Нақшбанд бундай таъсирни билвосита кўрсатган.

Перипатетизмни ёритишда биз Аристотелга мурожаат 
қилганимиздек, Нақшбандия тариқати моҳиятини очиб бе-
риш учун биз Баҳоуддин Нақшбандга мурожаат қиламиз. 
Шундай қилиб, Нақшбандия моҳияти унинг асосчисининг 
концепциясини баён қилиш жараёнида очиб берилади[2: 
186].

Баҳоуддин Нақшбанд 1318 йилда Бухоро воҳасидаги 
«Қасри ҳиндувон» қишлоғида туғилган. Кейинчалик бу 
қишлоқнинг номланиши донишманд ва муқаддас шайх ша-
рафига «Қасри орифон» деб ўзгартирилган. Бўлғуси шайх-
нинг отаси тўқимачилик ва наққошлик билан шуғулланган, 
“нақшбанд” атамасининг келиб чиқиши шундан. Боланинг 
биринчи маънавий устози бобоси бўлган, унинг сўфийлар би-
лан қандайдир алоқаси бўлган, чунки у набирасида мистика-
вий муаммоларга қизиқиш уйғотади, ўспирин диққат-
эътиборини маънавий ҳодисалар, исломий маросимлар, 
расм-русумларга, намоз ўқишнинг шартлиги ва бошқа диний 

ҳаракатларга қаратади. Ёш йигитнинг ҳақиқий маъ-
навий раҳбари Муҳаммад Бобойи Самосий, кейинча-

лик эса Мир Сайид Кулол (1370 й. вафот этган) бўлганлар. 
Улардан Баҳоуддин узлуксиз 7 йил таҳсил олиб, сўнг “турк 
шайхлари – Қосим шайх ва Халил оталардан таълим олади 
(охиргисида у 12 йил таҳсил кўради)” [3: 86].

Бизга Баҳоуддин Нақшбанднинг қуйидаги асарлари маъ-
лум: «Ҳаётнома», «Далилул ошиқин». Лекин бу асарлар ёзил-
гандан кейинги тақдири бизга, афсуски, маълум эмас. Шу-
нинг учун унинг фикрларини Абдураҳмон Жомий, Алишер 
Навоий ва бошқа мутафаккирлар достонлари ва асарларидан 
йиғиб-теришга, яъни Нақшбанд меросини иккиламчи манба-
лардан қайта тиклашга мажбурмиз. Шуни таъкидлаш зарур-
ки, Нақшбандия тариқати таълимотини илмий тадқиқ қилиш 
қалқиб турган пойдеворга қурилган. Гап шундаки, 
Нақшбандия тариқати ва Суқротдан олдинги файласуфлар 
орасида икки минг йил ўтган бўлишига қарамасдан, Нақшбанд 
ижодини ўрганишда биз Суқротдан олдинги файласуфлар-
нинг кўп сонли, қисмлари етишмайдиган ва турли-туман 
парчаларини тадқиқ қилишга ўхшаш вазият билан 
тўқнашамиз. Баҳоуддин Нақшбанд ва Нақшбандия 
тариқатининг ҳаммага маълум бўлган тамойили: «Дил ба Ёру, 
даст ба кор!» – «Дилимиз Худода, қўлларимиз меҳнатда!». 
Яъни Нақшбандияга кўра, «Нақш банд бар дил банд» – «Дили-
мизда Аллоҳ, Унинг ижодининг нақшларини ва қудратини 
нақшлаш». Хуллас, Нақшбандиянинг асосий маъноси – буюк 
Аллоҳ исмлари нақшларини дилда тараннум этиш.

Лекин «Дил ба Ёру, даст ба кор!» тамойилининг асосий 
маъноси бу билан чегараланмасдан, унинг ортида янада чуқур 
моҳият, мазкур таълимотнинг ҳақиқий аҳамияти ётади.

Нақшбандия таълимоти ҳамда унга эргашган Жомий ва 
Навоий дил фақатгина Худо билан банд бўлиши (бунга барча 
сўфийлар даъват қилган) эмас, балки қўл ҳам иш билан, 
меҳнат билан банд бўлишига даъват этади. Баҳоуддин таъли-
моти ўз қўл меҳнати билан тирикчилик қилиш, дилни эса 
Худо билан банд қилишга асосланган. Инсон фақат намоз 
ўқиш, бедорлик, рўза тутишлар билан яшай олмайди. У ишла-
ши керак, ҳаёт учун керакли ноз-неъматлар яратиши, 
яқинларига ғамхўрлик қилиши керак. Ҳақиқий шайх адолат 
учун курашиши, одамлар фаровонлигига кўмаклашиши ке-
рак. Жомий томонидан Навоийга давлат лавозимидан кет-
маслик маслаҳатининг берилишини айнан шу ғоянинг таъси-
ри билан тушунтириш мумкин, чунки бу лавозим халқ учун 
кўпроқ эзгулик қилиш имконини берарди.  

Маълумки, Баҳоуддиннинг ўзи ҳунарманд бўлган. Унинг 
касби матоларга нақш солишдан иборат бўлган. Нақшбанд 
ҳар бир донишмандга, албатта, бирор ҳунар эгаллашни 
маслаҳат берган. Бу тамойилдан Нақшбанд ва Нақшбандия 
таълимоти  зоҳидлик, тарки дунёчиликка даъват этишдан 
узоқ бўлганлиги келиб чиқади. Нақшбандияда тарки дунёчи-
ликнинг йўқлиги унинг ўзига хос белгисидир. Ушбу тариқат 
сўфийлари одамлар билан муносабатда бўлганлар ва кунда-
лик меҳнатдан воз кечмаганлар. Уларнинг асосий талаблари 
қуйидагича таърифланади: «Хилват дар анжуман, сафар дар 
ватан, ба зоҳир бо халқ, ба ботин бо Ҳаққ» – «Халқ орасида 
бўлса-да, ёлғизлик, ватан бўйлаб сафар қилиш, зоҳиран одам-
лар билан, кўнгилда Аллоҳ билан». Шундай қилиб, инсон жа-
миятни тарк этмасдан туриб, ҳар доим ёлғиз Аллоҳ билан 
яшаши, ўз ватанида мусофир бўлиши керак. Инсоннинг асо-
сий вазифаси – ўзининг яқинларига хизмат қилишдир, бу том 
маънода ёлғизликка қараганда ҳақиқий инсонга хос ишдир. 
«Сен ҳар кунинг тундан узоқроқ давом этишини хоҳлайсанми: 
Меҳнат қил! Ялқовлик мудроғини ҳайда, шунда тун 
қисқаради», – деб ёзади Абдураҳмон Жомий [4: 65].

«Даст ба кор» ғояси Нақшбанд томонидан илгари сурил-
ган эди. Устозининг таълимотига риоя қилган ҳолда Жомий 
ҳам тарки дунёчиликка қарши чиқади. Ўзининг «Силсилат-
уз-заҳаб» асарида таркидунёчи-сўфийларни кескин танқид 
қилади. Жомий агар инсон ҳаёти давомида ўзига муносиб 
пир (устоз) ёки кўнгилдаги дўст топа олмаган  бўлсагина, 
ёлғизлик йўлини, тарки дунёчи, зоҳид турмуш тарзини танла-
ши мумкин, деб ҳисоблайди. Бунда, унинг фикрига кўра, 
зоҳидлик икки хил бўлиши мумкин: жисмоний зоҳидлик ва 
оқилона ёки доно зоҳидлик. Жисмоний зоҳидлик шундан 
иборатки, инсон барча танланган одамлар ва оддий бандалар 
билан муносабатда бўлишдан воз кечади. У ўз ҳужрасидан 
чиқмайди, ҳеч ким билан сўзлашмайди, ҳеч ким билан уч-
рашмайди, яъни вафот этгунча дунё билан алоқани узади. 
Оқилона тарки дунёчиликни эса Жомий инсон қалбида 
Аллоҳдан бошқа нарсага ўрин қолмаган ҳолатни тушунади, 
бунда сўфий фақат сиртдан, зоҳиран одамлар билан муноса-
батда бўлади, ичидан, дилда эса Аллоҳга интилади [5: 16].

Агар сўфий дўстларининг ёрдам бериши ва қўллаб-
қуватлашига кўзи етмаса, зарурият бўлса савдо-сотиқ ёки би-
рор ҳунар билан шуғулланиш йўли билан одамлар билан 
мулоқот қилиши, дилида эса Аллоҳга интилишни сақлаб 
юриши керак [6: 11-35].

Нақшбандия таълимотининг бошқа тамойилини қуйидаги 
ҳадис билан ифодалаш мумкин – «Ўнг қўл билан берган хай-
рингизни чап қўл сезмасин». Яъни, Аллоҳ йўлида қилинган 
эзгу иш фақат Унинг ўзига маълум бўлиши керак.

Нақшбанд издошлари икки хил зикрдан хуфия зикрини 
танлаганлар. Улар зикр тушишни фақат фикр-хаёлларга 
кўмилиш, қаттиқ овоз билан бақир маслик, рақс, мусиқа ва 
турли бадан ҳаракатла рисиз амалга ошириш йўлини эътироф 
қилганлар ва зарур деб билганлар. Ушбу оқим пешволаридан 
бири Хожа Аҳрор зикр тушаётган одам умуман товуш 
чиқармай, лабларини зич юмиб ва тилини танглайига тақаб 
амалга оширишни талаб қилган [7: 12].

Шуни айтиш ўринлики, ўзининг “Шарҳи рубоиёт” асарида 
Жомий ўзининг устози Саъдиддин Қошға рийнинг зикр ту-
шиш тартибига доир худди шундай фикр билдирганлиги 
тўғрисида айтиб ўтади. Қошғарий фикрига кўра, зикр меъда-
дан эмас, юракдан чиқиши учун нафасни тўхтатиб туриш ва 
тилни танглайга ёпиштириб туриш зарур.

Жомий бунга қўшимча қилиб, моҳияти “Ло илаҳа 
иллаллоҳ” калимасини кўп марта овозсиз қайтаришдан ибо-
рат бўлган зикр, одам кундалик ташвишларини бутунлай 
ҳаёлидан чиқариб ташлаб ва қалбида Худодан бошқа ҳеч нар-
са қолмагандагина, ҳақиқий, жорий бўлиб ва мақсадга эри-
шилган бўлади, дейди. 

Абдураҳмон Жомий “зикр” тушунчаси устида фикр юри-
тиб, ҳайқириқ, рақс ва бошқа бадан ҳаракатлари билан зикр 
тушган сўфийларни мазаҳ қилади. У бундай зикрларни эша-
клар подасининг ўкиришига ўхшатади [8: 22]. 

Тасаввуф тарихи давомида ўзини ўзи камолотга етказиш 
йўлини тўрт асосий босқичга бўлиш қабул қилинган эди: ша-
риат, тариқат, маърифат ва ҳақиқат. Бу Нақшбандияга ҳам те-
гишли. Барча нақшбандийлар учун биринчи ўринда ислом 
(шариат) кўрсатмаларига риоя қилиш ётади, чунки бу 
сўфийлар йўлига кириш (тариқат) ва ҳақиқатни билишнинг 
(ҳақиқат) зарурий шарти бўлган. Ҳақиқатни фақат баъзи тан-
ланган кишилар билиши мумкин. Улар, шунингдек Жомий 
ҳам, диний урф-одатларга риоя қилишда илк сўфийлар син-
гари мутаассиб бўлмаганлар.

Бундан ташқари, Баҳоуддин Нақшбанд Абдулҳолиқ 
Ғиждувоний ишлаб чиққан «рашҳа» (ахлоқий мажбуриятлар) 
доирасини кенгайтиради, улар қуйидагилардан иборат: 1. 

Ҳуш дар дам; 2. Назар бар қадам; 3. Сафар дар ватан; 4. Хилват 
дар анжуман; 5. Ёдкард; 6. Бозгашт; 7. Нигоҳдошт; 8. Ёддошт. 
Баҳоуддин Нақшбанд бунга яна учтасини қўшади: 1. Вуқуфи 
замоний; 2. Вуқуфи ададий; 3. Вуқуфи қалбий.

Ушбу ўн бир ҳолат Нақшбандия тариқатининг асосий та-
мойилларига айланди. Уларнинг мазмуни қуйидагилардан 
иборат: 

1. Вуқуфи замоний – вақтда тўхташ. Мутасаввиф ўз 
вақтини ўтказишини муттасил назорат қилиш: агар тўғри 
бўлса, худога шукур қилсин, нотўғри бўлса, қилмишига яраша 
кечирим сўрасин. 

2. Вуқуфи ададий – ҳисоб учун тўхташ. Алоҳида хаёлан 
амалга ошираётган зикр ўрнатилган такрорлашлар сонига ва 
кўрсатмаларга мос равишда ўтказилаётган эканлигини назо-
рат қилиш. 

3. Вуқуфи қалбий – қалбда тўхташ. Қалбда Аллоҳдан бошқа 
ҳеч нарса йўқлигида яна бир бор ишонч ҳосил қилиш 
мақсадида устида Аллоҳнинг исми ёзилган юракни хаёлан та-
саввур қилиш [3: 186].

Абдураҳмон Жомий фикрига кўра, камтаринлик, адолат-
лилик, барча одамларга нисбатан бир хил муносабатда бўлиш 
каби инсонга кўрк берадиган фазилатлар – сўфийни тавсиф-
лайди. Нақшбанд Ғиждувоний таълимотини ривожлантирар 
экан, таълимотининг моҳиятини акс эттирувчи яна бир қатор 
ғоялар таклиф қилади. Инсон қиёфаси, яшашдан мақсади, 
ҳаётида риоя қилиши керак бўлган тамойиллари “Зикр – қалб 
султони” китобида батафсил келтирилган [9: 151].

  Баҳоуддин Нақшбанд ўз шогирдлари, издошлари ва 
ўзини ўзи англашни, ўзининг моҳиятини, ҳақиқий маънавий 
асосини аниқлашни истаган ҳар қандай кишига мурожаат 
қилиб, дейди:

«Доим ҳама жо, бо ҳама кас, дар ҳама ҳол
Медор нуҳуфта чашми дил жониб Ёр».
«Ҳар доим, ҳамма ерда, ким билан бўлмасанг, ҳар қандай ша-

роитлар ва вазиятларда Қалбинг кўзини Ёрга (Мутлақ Руҳга) 
қаратгин».

 Жомий, Нақшбандия диний-фалсафий таълимотининг 
асосчиси Баҳоуддин Нақшбанд даъватига жавоб бергандай, 
ёзади:

«Дорам ҳама жо, бо ҳама кас, дар ҳама ҳол
Туро дар дил орзу, дар дида хаёл».
«Ҳар ерда, ким билан бирга бўлмасам, ҳар қандай ҳолатда 

Сени қалбим билан орзу қиламан, қалб кўзи билан тасаввур 
қиламан» [10: 11].

Жомийга жуда катта таъсир кўрсатган Нақшбандия таъ-
лимоти, илк тасаввуфдан ҳам, кейинги даврларда пайдо 
бўлган кўп сонли оқимлар, тариқатлардан ҳам тубдан фарқ 
қилади. Нақшбандия тариқати ишлаб чиққан тамойиллар 
Абдураҳмон Жомий  ҳаёти, дунёқарашининг асосини ташкил 
қилади. У бутун умри давомида ушбу тамойилларга амал 
қилиб келган. Жомий ишлаб чиққан ахлоқий қадриятлар ти-
зими, унинг умумбашарий аҳамиятга эга ахлоқий идеали-
нинг негизини айнан шу тамойиллар ташкил қилади. Улар 
жаҳон цивилизацияси ривожи давомида ишлаб чиқилган 
қадриятлар билан узвий боғлиқдир. 

Хулоса қилиб айтиш мумкинки, Нақшбандия тариқати та-
мойиллари одамларга буюк маънавий ва ахлоқий куч 
бағишлайди. Уларнинг Жомий ижодида акс эттирилиши, син-
гиши мутафаккир шеърий меросини шундай қирраланишини 
асослаганки, бутунжаҳон умуминсоний фикри бу улуғ мута-
факкир ижодини “жаҳон шеърияти ва фалсафаси дурдонала-
ри” деб тавсифлайди.

ФОЙДАЛАНИЛГАН АДАБИЁТЛАР:
1. Амир Темур, Шоҳруҳ, Ҳусайн Бойқаро каби йирик шахслар Нақшбандия оқими ғоялари билан қизиққанлар. 

Ўзининг хотираларида Амир Темур нафақат Баҳоуддин Нақшбанд таълимотига қизиққанлиги, балки ўзига яқин ки-
шилар, сарой аҳлига унга қизиқишни тавсия қилганлиги тўғрисида ёзади. –Қаранг: Темур А. Амир Темур ўгитлари. 
– Т., 1991.

2. Тариқат (нақшбандия) анъанаси Баҳоуддинни асосчи деб ҳисобламайди: у Нақшбандия тариқати раҳнамолари  
ичида бешинчисидир. Лекин ушбу сўфийлар биродарлигининг номи айнан унинг касб-коридан (наққошлик)  келиб 
чиқади. – Қаранг: Ислам. Энциклопедический словарь. – М., 1991. 

3. Акимушкин О.Ф. Накшбанд //Ислам. Энциклопедический словарь. – М., 1991. 
4. Джами А. Избранное. – Т., 1984. 
5. Афсахзод А. Весеннему саду Джами – 500 лет. – М., 1987. 
6. Ҹоми А. Хафт авранг. – Т.: Литография Яковлева, 1914. 
7. Фукароти Ахрория. – Т.: Литография Яковлева, 1910. 
8. Ихтибос олинган: Раджабов М. Общественно-политическая и философская мысль таджикского народа в XV 

веке. – Душанбе, 1970. 
9. Зикр қалб султони (бадиий, тарихий тўплам). – Бухоро: Бухоро нашриёти, 2007. 
10. Иқтибос олинган: Болтаев М.Н. Абдурахман Джами о человеке, его смысле жизни и назначении. –Бухара, 1993. 

ФИҚҲ ИЛМИ ВА АБУ ЖАЪФАР 
УСТРУШАНИЙ

Музаффар ЖАББОРОВ 
ЎзХИА таянч докторанти,

Тошкент шаҳри “Фотимаи Заҳро” 
жоме масжиди имом-хатиби

Мазкур мақолада ўрта асрда Мовароуннаҳр 
диёрида яшаган “аҳлу-с-сунна ва-л-жамоа” 
оқимининг ҳанафий мазҳаби вакили – Абу Жаъфар 
Уструшаний яшаган давр, унинг илмий мероси, 
устоз ва шогирдлари ҳамда фиқҳ илми ривожидаги 
ўрни каби масалаларга оид фикрлар ёритилган.

Таянч сўзлар: Абу Жаъфар, Уструшана, Аббо-
сий лар, фақиҳ, ҳанафий, мазҳаб, Қуръон, сунна, 
Мовароуннаҳр.

This article outlines views on the period Middle Ages during which 
Abu Ja'far Ustrashani, the representative of “ahl-u-sunna va al-jma’a” 
of Hanafi madhhab, lived in the in the Movarounnahr, as well as on his 
scientific legacy, his teachers and students, and his place in the science 
of fiqh.

В этой статье излагаются взгляды на период средних веков, в 
течение которого жил Абу Джафар Уструшани, представитель 
«ахл-у-сунна ва аль-дажмаа» ханафитского мазхаба, на его научное 
наследие, его учителей и учеников, а также его место в науке фикха.


